... VINNA, LESA, IÐJA ...

Í tilefni af 50 ára afmæli Styrktarfélags lamaðra og fatlaðra var efnt til ráðstefnu í október s.l. undir yfirskriftinni ,,Nýjar áherslur í iðjuþjálfun og sjúkraþjálfun barna”.  Tveir virtir erlendir fyrirlesarar, Dr. Mary Law iðjuþjálfi og prófessor við McMaster háskólann í Ontario í Kanada og Dr. Thubi Kolobe sjúkraþjálfari og prófessor við háskólann í Illinois í Chicago í Bandaríkjunum, fluttu erindi auk íslenskra sjúkra- og iðjuþjálfa.  Margir fyrirlestranna fjölluðu um hvernig auka megi færni og þátttöku barna við daglega iðju.  Fyrirlestrarnir voru mjög áhugaverðir og sem dæmi um umfjöllunarefni má nefna iðjumiðuð matstæki, reiðþjálfun barna með heilalömun, ævintýrameðferð og sjálfstæða búsetu.  Ráðstefnuna sótti stór hluti þeirra þjálfara sem vinna með börnum og unglingum.  Efni ráðstefnunnar var sérstaklega áhugavert fyrir þjálfara Æfingastöðvar SLF (ÆSLF) þar sem meirihluti skjólstæðinga  eru börn. 

Iðjuþjálfun á sér langa sögu og frá upphafi hefur iðjan verið aðalviðfangsefni iðjuþjálfa þ.e. að vinna með fólki sem af einhverjum ástæðum er ekki fært um að taka virkan þátt í verkum sem eru því mikilvæg.  

Börn sem koma í iðjuþjálfun á Æfingastöð SLF eiga flest í erfiðleikum með færni við daglega iðju.  Um getur verið að ræða færni við að klæða sig í sokka, reima skó, eiga samskipti við jafnaldra, beita skriffæri og skærum á viðeigandi hátt eða grípa bolta.  Hversu smávægileg sem frávikin virðast vera geta þau haft mikil áhrif á daglegt líf barnsins og vellíðan.

Mikilvægt er að greina í hverju vandi barnsins felst með athugunum og öflun upplýsinga frá barninu sjálfu og þeim sem því tengjast, allt eftir aldri og aðstæðum barnsins. Mæta þarf þörfum barnsins og vinna með þá þætti sem hindra það hvað mest í að taka þátt í daglegum viðfangsefnum. Um getur verið að ræða að leiðbeina og kenna barninu tiltekin verk eða að veita því fjölbreytta örvun í gegnum leik.

Í iðjuþjálfun er lögð áhersla á  þætti sem efla börnin í því sem þau vilja eða þurfa að takast á við s.s. að klæða sig og snyrta, sinna skólastarfi eða tómstundum.  Gerðar eru kröfur til barnanna í samræmi við getu þeirra og athygli þeirra vakin á styrkleikum sínum.  Markmiðið er að styrkja sjálfsmat þeirra, stuðla að aukinni vellíðan og ýta undir að þau verði betur í stakk búin til að takast á við verkefni sem áður hafa reynst þeim erfið. 

Hjá Æfingastöð SLF starfa 10 iðjuþjálfar þar af 2 í útibúi Æfingastöðvarinnar í Hafnarfirði.  Ástæður þess að barni er vísað í iðjuþjálfun geta verið margvíslegar en oftast eru það áhyggjur foreldra eða fagaðila sem verða til þess að leitað er til læknis sem síðan óskar eftir mati iðjuþjálfa.  Þjálfunin fer fram í iðjuþjálfunardeild ÆSLF að Háaleitisbraut og við Strandgötu í Hafnarfirði.  Auk þess er lögð sífellt meiri áhersla á að færa þjónustuna nær börnunum í það umhverfi sem barnið dvelur yfir daginn svo sem í leikskóla eða skóla og er þá ýmist um þjálfun eða ráðgjöf að ræða. 

Leitað er í auknum mæli eftir ráðgjöf iðjuþjálfa varðandi vinnuaðstöðu nemenda og ýmis hagnýt úrræði.  Oft snýst ráðgjöfin um breytingar á verklagi og umhverfi barnsins svo sem að gera húsnæði aðgengilegra, bæta setstöðu og  leiðbeina varðandi grip um skriffæri.

Ör þróun hefur orðið innan iðjuþjálfunar og er mikilvægt að iðjuþjálfar tileinki sér þær nýjungar sem reynast vel.  Ráðstefna á borð við þá sem SLF stóð fyrir er góð fagleg styrking og staðfesti að iðjuþjálfun á  Æfingastöð SLF er í fullu samræmi við þær áherslur sem eru innan fagsins.  Við leggjum okkar að mörkum til að veita þeim börnum sem til okkar leita bestu mögulega þjónustu.

Við viljum að lokum þakka þeim fjölmörgu styrktaraðilum sem og öðrum þeim sem gerðu þessa ráðstefnu að veruleika.  Hún mun án efa skila sér m.a.í bættri þjónustu við skjólstæðinga Æfingastöðvar Styrktarfélags lamaðra og fatlaðra.

